
GOUVÈNÈ CUOMO ANONSE PWOGRÈ KI FÈT NAN EFÒ ETA A POU L GOUMEN KONT ABI 

KONSOMASYON MEDIKAMAN SOU PRESKRIPSYON 

 

Nouvo Sistèm lan Debouche sou Laj Espansyon Verifikasyon Sekirite ki Baze sou Bezwen Doktè 

Jeneralis yo 

 

Delege Swen Eta a Esplike Siksè Pwogram lan nan Odyans Piblik Toulede Chanm Lejislatif yo sou 

Pwopozisyon Bidjè Egzekitif Sante ak Medicaid 2014-2015 lan 

 

Gouvènè Andrew M. Cuomo jodi a te anonse pwogrè ki fèt nan efò Eta New York pou l goumen kont abi 

konsomasyon medikaman sou preskripsyon atravè Aplikasyon reyisi Lwa sou Sistèm Entènèt pou Trake 

Abi Peskripsyon (I-STOP) la ak lòt pòsyon nan lwa ki fenk pran sou Refòm Medikaman sou Preskripsyon 

an. Dapre lwa sa, plis pase 66.000 pwofesyonèl swen sante atravè Eta a reyalize plis pase sèt milyon 

verifikasyon preskipsyon endividyèl sou prèske twa milyon pasyan endividyèl depi mwa out 2013.  

 

Lè w konpare, se sèlman 5.000 pwofesyonèl ki te itilize ansyen pwogram kontwòl preskripsyon Eta a ki 

te la anvan refòm sa yo eki te verifye mwens pase 500.000 pasyan sou yon peryòd twa lane edmi. 

 

“Abi konsomasyon medikaman sou preskripsyon se yon epidemi nasyonal, epi ak sistèm I-STOP la Eta 

New York gen anpil siksè nan elimine pwoblèm sa,” te deklare Gouvènè Cuomo. “Administrasyon m lan 

ap travay san rete pou ranfòse sistèm sèvis swen sante New York la, epi grasa eliminasyon fwod danjere 

ak ilegal sa, n ap mete plis sekirite ak sante nan kominote New York pou tout moun.” 

 

Doktè Nirav Shah, ki gen yon metriz nan ijèn piblik, eki se Delege Depatman Sante Eta New York (DOH), 

te bay esplikasyon sou enfòmasyon sa yo jodi a nan Odyans Piblik Toulede Chanm Lejislatif yo sou 

Pwopozisyon Bidjè Egzekitif 2014-2015 lan. 

 

“Anba lidèchip Gouvènè Cuomo, I-STOP vin yon modèl nasyonal pou trake ak plis efikasite sibstans 

kontwole lè li mande famasyen rapòte enfòmasyon sou preskripsyon nan rejis pwogram kap kontwole 

preskripsyon New York nan “tan reyèl”, te deklare Delege Shah. “Itilizasyon enfòmasyon sa yo pa sèlman 

pwoteje founisè swen sante lè yo preskri medikaman pou pasyan ki vreman gen bezwen an men tou li 

diminye abi konsomasyon medikaman sou preskripsyon.”  

Pou konbat epidemi konsomasyon medikaman sou preskripsyon an nan yon mannyè agresif, nan mwa 

out 2012 la, Gouvènè Cuomo te vote lwa sou Refòm Medikaman sou Preskripsyon an, ki gen ladann I-

STOP. Se DOH Bureau of Narcotic Enforcement (BNE) kap jere I-STOP la. Selon I-STOP, DOH lanse nouvo 

Rejis Pwogram Kontwòl Medikaman (Prescription Monitoring Program, PMP) a nan dat 12 jen 2013 de 

mwa alavans sa ki te pwograme.  

 

Nouvo sistèm nan ap diminye posiblite yo nèt pou “achtè doktè yo” jwenn preskripsyon ilegalman nan 

klinik plizyè pwofesyonèl. Sistèm sa amelyore sekirite nan rejis pwogram kontwòl preskripsyon DOH la, 

sak gen ladann enfòmasyon sou sibstans kontwole ki distribiye nan rapò famasi yo sou nan “tan reyèl”, 

pou anpeche yo achte doktè yo vreman, epitou pou batay kont sikilasyon medikaman sou preskripsyon 

moun yo jwenn yon fason ilegal. Rejis PMP a pwoteje, epi l ap aksesib fasil pou pwofesyonèl ak 

famasyen, pou pèmèt yo wè dosye sibstans kontwole malad yo. Sa ki pi enpòtan, enfòmasyon sa yo pral 

amelyore desizyon klinik pwofesyonèl ak famasyen ap pran nan sa ki gen pou wè ak bon jan itilizasyon 

sibstans kontwole. 

 

Depi dat aplikasyon 27 out 2013 I-STOP la, sistèm Rejis PMP a itilize anpil. Reyaksyon nou resevwa nan 

men moun ki itilize nouvo PMP a pozitif nèt al kole. Depi lè dat aplikasyon I-STOP la, 66.369 pwofesyonèl 

swen sante reyalize apeprè sèt milyon rechèch endividyèl pou 2.879.140 pasyan endividyèl. Pou byen 

konprann, 5.096 pwofesyonèl te reyalize apeprè 465.930 rechèch pandan premye 3 lane edmi ansyen 

PMP yo (ki te kòmanse nan mwa fevriye 2010). 

 

Itilizasyon elaji Rejis PMP a deja bay koken rezilta. Paregzanp, te genyen yon diminisyon 74,9 pousan nan 

kantite moun kap achte doktè lè w konpare 4yèm trimès 2013 lan ak 4yèm trimès 2012 la. Pandan 

enfòmasyon konsènan ovèdoz ak kantite tretman pou dwoge poko ap disponib, enfòmasyon sa yo 

montre Rejis PMP a te deja genyen yon efè pozitif.  

 

Bridget G. Brennan, Pwokirè Nakotik Espesyal Vil New York, te di konsa, “I-STOP pèmèt doktè kontwole 

dosye medikaman pwòp pasyan pa yo. Li se yon zouti enpòtan anpil pou doktè ki responsab. Kòm rezilta, 

nou wè doktè pran plis swen ak vijilans nan preskri medikaman pou doulè ki kreye depandans. 

 

Lwa ap batay kont abi medikaman sou preskripsyon. Pou fè sa, l ap retire idwokodòn nan Lis III pou mete 

li nan Lis II kèlkeswa preparasyon an. Se yon bagay enpòtan paske idwokodòn se sibstans ki plis preskri 

nan Eta New York, ak plis pase kat milyon preskripsyon ki ekri chak ane pandan kat lane ki sot pase yo. 

Depi adopsyon I-STOP la, kantite preskripsyon idwokodòn diminye nan yon rit akselere. Pandan dezyèm 

mwatye lane 2013 la, te gen 19,6 pousan mwens preskripsyon pou idwokodòn pase sa ki te genyen 

pandan menm peryòd la nan lane 2012. Lotre jou, FDA te swiv egzanp Eta New York epi te revize 

idwokodòn soti nan Lis III pase nan Lis II. 

 

Lwa sa te kreye tou yon pwogram pou dechaj san danje nan sa ki gen pou wè ak medikaman sou 

preskripsyon. DOH, nan tèt kole ak nouvo Biwo New York pou Sèvis Abi Konsomasyon Alkòl ak Dwòg ak 

ajans lòt eta, te travay ak NYS Police ak depatman polis lokal pou kreye sit dechaj ki gen sekirite pou 

sibstans kontwole nan lokal pòs polis atravè eta a. Nan kote sa yo, moun kapab ak pwòp volonte pa yo 

remèt sibstans kontwole yo pa vle oubyen pa itilize. Yo jete sibstans sa yo annapre nan yon mannyè ki 

pa danjere pou anviwonman. 

 

Etid montre pi fò medikaman sou preskripsyon soti nan men fanmi ak zanmi, san bliye famasi nan kay 

yo. Pou rezoud pwoblèm sa, Depatman an te te kreye yon pwogram pèmanan pou remèt medikaman 

nan ajans lapolis onivo eta, konte ak lokal. W ap jwenn isit la yon lis kote pou remèt medikaman pou 

chak konte.  

 

Preskripsyon sibstans kontwole sou entènèt (EPCS) otorize kounye a nan Eta New York, epi lap obligatwa 

nan mwa mas 2015. Ak obligasyon pou yo respekte nòm sekirite DEA yo, EPCS garanti preskripsyon yo 

otantik, sa ki elimine posiblite pou fwod obyen vòl papye preskripsyon. New York se premye eta nan 

peyi a ki mande preskripsyon elektwonik. 

 

I-STOP mande tou amelyorasyon edikasyon ak konsyans moun kap ekri preskripsyon yo pou konbat fleyo 

abi medikaman sou preskripsyon an. Lwa a ogmante fonksyon gwoup travay DOH te kreye a selon 

Pwogram Priz Konsyans sou Medikaman pou Doulè sou Preskripsyon ki egziste deja. Gwoup travay la 

gen ladann divès konsène, tankou òganizasyon k ap defann konsomatè, pwofesyonèl ak founisè swen 

sante, famasi ak famasyen, ak reprezantan ajans lapolis. Jan li genyen kòm misyon an, gwoup travay la te 

devlope rekòmandasyon sou edikasyon pèmanan pwofesyonèl ak famasyen yo sou pwoblèm jesyon 

doulè. DOH ap etidye rekòmandasyon sa yo ak anpil atansyon. Gwoup travay la te konseye DOH la sou 

aplikasyon lwa sa, pandan l ap chèche pwoteje ak ankouraje aksè pasyan ki gen yon bezwen reyèl pou 

sibstans kontwole. 

